
Nder lewru Elisabet jeegaɓuru, Alla lili maleyka Jibirilla 
Nasaratu nder leydi Galili. O lili mo he surbaajo 
nannganaaɗo Yusufu, ƴuwɗo he lenyol Daawda. 
Surbaajo oo no wi'ee Mariyaama, 
o anndaa gorko abada.



Jibirilla wi'i mo : —Taa hulu, Mariyaama, 
ngam a heɓii moƴƴere ƴuwne to 
Alla. Ndaa, a saawan, ndimaa ɓiɗɗo 
gorko, inndiraa mo Iisa. O laatoto 
mawɗo, o noddirtee *Ɓii-Alla 
Toowɗo. Alla Joomiraawo 
hokkan mo laamu maamiiko 
Daawda. O laamoto dow 
lenyol Yakuuba faa abada abadin, 
laamu makko duu walaa keerol. 



Mariyaama ƴami maleyka Jibirilla, 
wi'i : —Noy ɗum laatortoo, miin mo 
anndaa gorko sam ? Jibirilla jaabii 
mo, wi'i : —*Ruuhu Ceniiɗo no 
jippoto dow maaɗa, baawɗe 
Alla Toowɗo no huurete. 
Ngam majjum, ɓiɗɗo 
ceniiɗo mo ndimataa 
oon no noddirtee 
*Ɓii-Alla.



Nder balɗe Jibirilla 
haaldunoo he Mariyaama, 
nyannde gom Mariyaama 
ummii dow ko yaawi yehi 
nder wuro leydi Yahudiya 
gom tawaango nder 
baamle. Wakkati o 
yottinoo, o naati 
nder hoggo 
Jakariya, o sanni 
Elisabet.



Wakkati Elisabet nanunoo sannoore 
Mariyaama ndeen, ɓiyiiko dimmbi 
nder reedu makko. Elisabet hebbinaa 
*Ruuhu Ceniiɗo, o huuɓi 
daane mawne, o wi'i : 
—A barkinaaɗo 
ɓurɗo rewɓe fuu, 
ɓiɗɗo gonɗo nder 
reedu maa duu 
no barkinaaɗo !



No Iisa *Almasiihu wardi duuniyaaru nii : Mariyaama 
inna Iisa no nannganaaɗo 
Yusufu non. Amma fadde 
makko ɓaŋeede, tawi o 
saawi nder baawɗe 
*Ruuhu Ceniiɗo. 
Yusufu mo o 
nannganaa oon no 
dartiiɗo, o hiɗaa 
semtinde mo yeeso 
himɓe fuu. Nden o anniyi 
faasitaade kaɓɓal 
ngaal nder cuccukka.



Amma wakkati o wonnoo omo miiloo ɗum ndeen, sey 
maleykaajo Joomiraawo gom wanngani mo nder 
koyɗol, wi'i mo : —Yusufu, taan Daawda, 
taa hulu ɓaŋude Mariyaama, ngam 
ɓinngel ngel reedu mum o saawi ngeel 
he *Ruuhu Ceniiɗo ngel ƴuwi. O riman 
ɓiɗɗo gorko, inndiraa mo Iisa. Kanko 
hisinta himɓe makko he 
hakkeeji mum'en. 



Wakkati Yusufu finunoo, o waɗi ko maleykaajo 
Joomiraawo oon wi'unoo mo ɗum. O ɓaŋi Mariyaama, 
dey o hawtaay he makko naako o rimi ɓiɗɗo 
gorko oon. Yusufu inndiri mo Iisa.



Nder balɗe dimeeki Yahaaya gaɗoowo *batisma, 
Ogustus mawɗo laamiiɓe leydi *Rooma, tilsini jooɗiiɓe 
nder laamu *Rooma fuu 
limee. Neɗɗo fuu yehi nder 
wuro mum’en 
ngam limee.



Yusufu duu ngam ƴuwi he lenyol Daawda ummii 
Nasaratu nder leydi Galili, he Mariyaama ƴamaaɗo 
mum, pa'i Baytilaama nder 
leydi Yahudiya ngam 
limoyde ko'e 
mum'en. 
Jahaangal 

maɓɓe ngaal duu fotodiri Mariyaama no caawɗo. 



Wakkati ɓe njottinoo 
Baytilaama, ŋatawere 
nanngi mo.



Ɓe keɓaay nokku nder suudu nannganaadu weerɓe 
nduun. Nden ɓe cori ley mayru, toon to dabbaaji 
kaɓɓetee ɓe njippi. Ɗon o rimi 
afo makko, o soomi nder wudere 
lobbere, o 
fukkini nder 
akala. 



Nder jemma mo Iisa rimetee, durooɓe gom ngari no 
coggina dabbaaji mum'en nder seraaji Baytilaama. 
Maleykaajo Joomiraawo gom 
  wanngani ɓe, teddungal 

                       Joomiraawo 
                                         yayni ɓe, sey 
                                         kulal manngal 
          nanngi ɓe.



Nden Maleykaajo oon wi'i ɓe : —To kulee, ngam mi 
waddani on habaru lobbo. Habaru laatantooɗo himɓe 
fuu welwelo manngo. Hannden nder 
                     wuro Daawda on 

                                        ndimanaama 
                                           Kisinoowo, 
                                           kanko woni 

                                                 *Almasiihu, 
                                                  Joomiraawo.



Ndaaree, ɗum woni alaama mo kokkeɗon : On tawan 
cukalel keccel no soomaa nder wudere lobbere, 
no fukkinaa nder akala. 



Wakkati mum da maleykaaɓe ɗuɓɓe gom duu, ƴuwi 
dow, ngari, tawi maleykaajo arano oon, 
nden ɓe fuu ɓe tinni iɓe njetta Alla, 

                               iɓe mbi'a : . . . 



. . . —Teddungal laatanoo Alla toon dow, jam laatoo 
dow leydi ngam horsuɓe e makko. 



Wakkati maleykaaɓe ɓeen ƴeenyunoo 
dow kammu, sey durooɓe ɓeen mbi'odiri : 
—En njaha Baytilaama, ndaarowen ko 
waɗi, ko Joomiraawo anndini en ɗum. 



Nden ɓe njaawɗi, ɓe njehi, ɓe tawi Mariyaama, Yusufu 
he cukalel keccel ngeel, ingel fukkinaa nder akala. 
Wakkati ɓe ngi'unoo cukalel ngeel, ɓe pillii ko
            maleykaajo oon haalannoo ɓe fuu dow 
                                               maggel.



Iisa rimaama 
Baytilaama, leydi 
Yahudiya nder 
jamaanu laamiiɗo 
*Hirudus. 
Wakkati mum 

jom'en anndal gom ƴuwi lettugal, 
ngari *Ursaliima, mbi'i : —Toy 
laamiiɗo *Yahudankooɓe dimaaɗo 
joonin oon woni ? Min ngi’ii 
hoodere makko wanngi har 
lettugal, min ngari sujidande mo. 



Sey *Hirudus noddi jom'en 
anndal ɓeen nder cuccukka, 
ƴami ɓe wakkati mo 
hoodere ndeen wanngi. 
Ɓe kaalani mo. Nden o lili 
ɓe Baytilaama. O wi'i ɓe : 
—Njehee, heɓa kakkinkinen 
dimeeki cukalel ngel. Nde nii 
on ngi'ii ngel, ngaron 
kumpitoɗon kam ngam miin 
duu mi yaha, mi 
sujidana ngel. 



Wakkati ɓe nanunoo ko laamiiɗo oon haalannoo ɓe 
ɗum, ɓe ndilli. Hoodere nde ɓe ngi'unoo har lettugal
   ndeen, ardii ɓe faa nde yottii 
   dey-dey to cukalel ngel 
   woni, sey nde darii.



Ɓe naati nder ɓaade ndeen, sey ɓe ngi'i cukalel ngel he 
innum Mariyaama. Ɓe turii faa he leydi, ɓe cujidani ngel. 

 Ɓe piirti gineeji maɓɓe, ɓe kokki 
              ngel kanŋe, iri uurdi mbelni gom 
                      he ɗakke uurɗe gom. Nden ɓe 
                      kootiri laawol feerewol gom 
                                     ngam Alla holli ɓe 
                                      nder koyɗol to ɓe 
                                           coƴƴoo ɓe 
                                     kaalanowa *Hirudus. 



Gaɗa dilludu jom'en anndal 
ɓeen, maleykaajo Joomiraawo 
gom wanngani Yusufu nder 
koyɗol, wi'i mo : —Umma, 
hooƴu cukalel ngel he innum, 
ndoggon, njehon Misira. 
Njooɗowoɗon toon sey 
wakkati mbi'oymaami 
ngarton, ngam 
*Hirudus no 

tefan warde cukalel ngel. 



Yusufu ummii nder jemma 
oon, hooƴi cukalel ngel he 
inniigel, ɓe pa'i Misira. 
O jooɗii toon naako *Hirudus 
maayi. Ɗum waɗi duu ngam 
humnude haala Alla ka 
annabiijo makko gom 
yottini wakkati o 
wi'unoo : Mi noddi 

Ɓiyam wurtoo nder Misira. 



Wakkati *Hirudus faamunoo ko 
jom'en anndal ɓeen njammbake 
ɗum, o tikki sanne. O tilsini 
cukaloy ngoroy ngonkoy nder 
Baytilaama he takkol mum fuu 
mbaree, illa keccoy faa warde he 
ngaɗukoy duuɓi ɗiɗi. O waɗi ɗum 
                  dey-dey 

                      he 
                  wakkati 

                                                    mo jom'en anndal 
                                                    ɓeen kokki mo.



Gaɗa maayde *Hirudus, 
maleykaajo Joomiraawo gom 
wanngani Yusufu nder 
koyɗol toon nder leydi Misira, 
wi'i mo : —Umma, hooƴu 
        cukalel ngel he innum, 
        coƴƴoɗon nder leydi
       *Isra'el, ngam hiɗunooɓe 
        mbara ngel ɓeen 
                            maayii. 



Amma wakkati o nanunoo ko Arkala'us mellaa laamiiɗo 
leydi Yahudiya nokku 
bammum *Hirudus, 
sey o huli yottaade 
toon. Nden, nder 
koyɗol

kaden, o hollitaa yahde 
leydi Galili. O hoɗowi toon nder wuro 
wi'eteengo Nasaratu, ngam humnude 
haala ka annabiiɓe mbi'unoo : O wi'etee Nasaratuujo.



Ngam Alla no hiɗi duuniyaaru sanne 
waɗi o hokkitiri *Ɓiyiiko bajjo, heɓa 

goonɗinɗo mo fuu to halku, 
amma heɓa mbuurnam 

nduumiiɗam.



Rooma 3:23 Himɓe fuu ngaɗi hakke, ɓe fuu ɓe mbaawaa 
keɓi dartinaaku Alla.

Rooma 6:23 Ngam njobdi hakke woni maayde, amma 
moƴƴere nde Alla hokkata forba ndeen woni mbuurnam 

nduumiiɗam nder kawtal he Iisa *Almasiihu 
Joomiraawo meeɗen.

Ibrankooɓe 9:27 Ɓii-aadama fuu, nde worre tan maayata, 
gaɗa mum Alla hiito joomum.

Efeesu 2:8,9 Moƴƴere ndee duu waɗi o hisini on ngam on 
ngoonɗini *Almasiihu. Kisinam ɗaam ƴuwaay to mooɗon, 

ɗam kokkal Alla. Alla hokkaay on ɗam ngam golle mooɗon 
heɓa to neɗɗo mooɗon fuu fiyu gabaare mum wi'a 

kam no goɗɗum.



Rooma 10:9,10 Ngam nde nii a yardake a wi'i aan he 
hoore maaɗa ko Iisa no Joomiraawo, ngoonɗinaa nder 

ɓerne maaɗa ko Alla ummintinii mo he maayde, a hisintee.
Goonɗinde nder ɓerne no waɗa Alla wartira neɗɗo jom 

dartinaaku. Fiirtude hunnduko mum yeeso himɓe fuu wi'a 
Iisa *Almasiihu woni Joomiraawo mum no holla ko 

neɗɗo heɓi kisinam.

Yahaaya 3:16,17 Ngam Alla no hiɗi duuniyaaru sanne waɗi 
o hokkitiri *Ɓiyiiko bajjo, heɓa goonɗinɗo mo fuu to halku, 

amma heɓa mbuurnam nduumiiɗam. Alla lilaay Ɓiyum nder 
duuniyaaru ngam o hiitoo ndu, amma ngam ndu 

hisaa daliila makko.



1 Yahaaya 5:11-13 Ndaa ceedaaku nguun nii : Alla hokki 
en mbuurnam nduumiiɗam, har Ɓiyiiko duu keɓirten ɗam.
Neɗɗo fuu wondi he *Ɓii-Alla, heɓi mbuurnam ɗam. Mo 
wondaay he makko duu heɓataa ɗam. Onon goonɗinɓe 
*Ɓii-Alla ɓeen, mi winndani on ɗum fuu ngam anndon ko 

on keɓi mbuurnam nduumiiɗam.

